Colin Jackson (1967-)
Neidiwr clwydi

Cafodd Colin Jackson ei eni yn Chwefror 1967 a’i fagu yng Nghaerdydd, lle mynychodd Ysgol Uwchradd Llanedeyrn. 
Roedd yn amryddawn iawn yn yr ysgol, gan chwarae dros y sir mewn pêl-droed a chriced a chynrychioli ei ysgol mewn pêl-fasged a rygbi. Athletau oedd yn rhoi’r pleser mwyaf iddo; yn enwedig y clwydi. Hyfforddodd fel trydanwr dan brentisiaeth, ond rhoddodd y gorau i hyn er mwyn dilyn ei yrfa chwaraeon.
Arbenigodd yn y ras glwydi dros bellter o 110medr. Cafodd ei fedal bwysig gyntaf yn 1986, pan enillodd fedal arian yng Ngemau’r Gymanwlad yng Nghaeredin. Yn 1987 enillodd fedal efydd ym Mhencampwriaeth y Byd. Enillodd fedal arian Olympaidd yng Ngemau Olympaidd Seoul yn 1988 ac yna aeth yn ei flaen i fod yn Bencampwr y Gymanwlad ac Ewrop yn 1990. 
Er y disgwylid iddo ennill y fedal aur yng Ngemau Olympaidd Barcelona yn 1992, y 7fed safle yn unig a gafodd. Yn 1993, sefydlodd record byd o 12.91 eiliad ym Mhencampwriaethau’r Byd yn Stuttgart. 
Yn 1994 sefydlodd record nas torrwyd hyd yn hyn ar gyfer y ras glwydi 60 medr dan do, sef record o 7.30 eiliad.
Er nad enillodd Jackson fedal aur Olympaidd, mae wedi ennill cyfres o deitlau. Mae hefyd wedi ennill llawer o arian wrth rasio; enillai hyd at £25,000 y ras.  

Mae bod yn fabolgampwr yn debyg i fod yn ddiddanwr yn ôl Jackson. Bellach mae wedi gwneud ail yrfa iddo’i hun fel personoliaeth teledu. Nid yw’n yfed, ac mae’n dal yn eithriadol o ffit. Mae’n enwog am fod yn ymroddedig, yn hynaws ac yn ddymunol iawn. 
Dyfarnwyd y CBE iddo yn 2003 yn Rhestr Anrhydeddau Pen-blwydd y Frenhines.
Stori arall a gysylltir â Jackson yw’r un am David Blunkett, yr Ysgrifennydd Cartref, yn gorfod ymddiheuro iddo. Mewn cyfarfod gwrth-hiliol, dywedodd y gwleidydd bod Jackson wedi llwyddo ‘er gwaethaf y ffaith ei fod yn Gymro’. Bu protestio mawr yn y wasg yn sgil y datganiad hwn. 
